
Terima kasih saudara/i pengacara majlis 

 

Selamat Pagi, Salam Sejahtera, dan Salam Malaysia MADANI. 

 

[Rujuk Salutasi] 

 

PENGENALAN 

 

1. Pertamanya, saya ingin menzahirkan rasa syukur dan rasa amat 

berbesar hati di atas kehadiran Yang Amat Berhormat Datuk Seri 

Panglima Haji Hajiji bin Noor, Ketua Menteri Sabah ke Majlis Perasmian 

Hari Hutan Antarabangsa Peringkat Kebangsaan Tahun 2026 pada hari 

ini. Kehadiran Yang Amat Berhormat merupakan manifestasi kepada 

sokongan dan komitmen berterusan Kerajaan Negeri Sabah terhadap 

agenda pengurusan hutan secara berkekalan negara.  

 

2. Saya juga amat berbesar hati mengalu-alukan kehadiran para 

hadirin sekalian atas kesudian meluangkan masa hadir untuk bersama-

sama menjayakan Sambutan Hari Hutan Antarabangsa Peringkat 

Kebangsaan Tahun 2026, yang diadakan di Dataran Sook, Sabah pada 

hari ini. 

 

SAMBUTAN HARI HUTAN ANTARABANGSA 

 

Hadirin yang dihormati, 

 

3. Sambutan Hari Hutan Antarabangsa ialah sambutan tahunan yang 

disambut pada 21 Mac setiap tahun. Sambutan ini bertujuan untuk 

meningkatkan kesedaran masyarakat mengenai kepentingan hutan dan 

menggalakkan usaha pemeliharaan dan pemuliharaan sumber hutan 

demi kesejahteraan masyarakat serta kestabilan ekosistem alam sekitar. 

 

4. Tema sambutan Hari Hutan Antarabangsa bagi tahun 2026 ialah 

“Forests and economies” atau Hutan dan ekonomi yang meraikan 

peranan penting hutan dalam memacu kemakmuran ekonomi global.  

Peranan ini bukan sahaja terhad kepada penjanaan pendapatan, peluang 

pekerjaan dan aktiviti perdagangan melalui pengeluaran hasil hutan, 

malah turut merangkumi sumbangan signifikan daripada hasil hutan 

bukan kayu serta perkhidmatan ekosistem yang lain. Pendekatan ini 

bukan sahaja menyokong pembangunan ekonomi hijau, malah 

membantu memperkukuh daya tahan negara terhadap cabaran 

perubahan iklim global. Tema ini juga seiring dengan Dasar Perhutanan 

Malaysia yang mengiktiraf hutan sebagai khazanah warisan negara yang 

penting bagi pemuliharaan kepelbagaian biologi, perlindungan alam 

sekitar dan pembangunan sosioekonomi negara yang mampan.   

 

SAMBUTAN HARI HUTAN ANTARABANGSA PERINGKAT 

KEBANGSAAN TAHUN 2026 

 

5. Di Malaysia, Sambutan Hari Hutan Antarabangsa Peringkat 

Kebangsaan mula dianjurkan sejak tahun 1984 sebagai platform utama 

untuk meningkatkan kesedaran masyarakat terhadap kepentingan 

pemeliharaan dan pengurusan hutan secara lestari. Negeri Sabah pernah 

menjadi tuan rumah sambutan ini sebanyak dua (2) kali, dengan 

penganjuran terakhir diadakan pada tahun 2003 di Sandakan. 

Penganjuran semula sambutan ini di Sabah pada tahun ini adalah 

merupakan satu pengiktirafan besar terhadap komitmen berterusan 

Sabah dalam memelihara dan memulihara khazanah hutan negara. 

6. Pemilihan daerah Sook sebagai lokasi sambutan adalah amat 

bertepatan dengan tema 'Hutan dan Ekonomi' kerana daerah ini 

berpotensi besar untuk diketengahkan sebagai model contoh dalam 

memperlihatkan peranan sumber hutan. Ini merangkumi pembangunan 

ekopelancongan, hasil hutan bukan kayu, serta industri  

berasaskan kayu yang mampu menjadi pemangkin utama kepada  

pertumbuhan ekonomi dan kesejahteraan masyarakat setempat. 

 

DASAR DAN KOMITMEN NEGARA DALAM PERHUTANAN  

 

Hadirin sekalian, 

 

7. Kementerian Sumber Asli dan Kelestarian Alam (NRES) terus 

komited dalam memperkukuh usaha pemeliharaan dan pemuliharaan 

kawasan berhutan negara. Dalam hubungan ini, Kerajaan beriltizam 

untuk mengekalkan sekurang-kurangnya 50 peratus daripada keluasan 

tanah negara dilitupi pokok-pokok dan kawasan hutan selaras dengan 

komitmen negara semasa Sidang Kemuncak Bumi di Rio de Janeiro, 

Brazil pada 1992.  

 

8. Pada masa ini, keluasan kawasan berhutan negara adalah 17.998 

juta hektar atau 54.40 peratus daripada keluasan tanah negara. Antara 

usaha yang sedang dilaksanakan dalam memenuhi komitmen tersebut 

adalah seperti berikut: 

 

(i) memperkasakan perundangan perhutanan yang mana 

pindaan telah dibuat terhadap Akta Perhutanan Negara 

(Pindaan) 2022. Akta ini telah diwartakan pada 20 September 

2022 di peringkat Persekutuan dengan memperkenalkan 

pendengaran awam, penggantian dan pewartaan serentak 

untuk kawasan yang diwartakan keluar serta 

mempertingkatkan usaha pemeliharaan dan pemuliharaan 

kawasan hutan melalui aktiviti penanaman pokok-pokok 

spesies hutan di kawasan hutan terosot; 

 

(ii) dalam hal ini, komitmen semua Kerajaan Negeri diperlukan 

untuk menyegerakan pemakaian Akta Perhutanan Negara 

(Pindaan) 2022 sebagai Enakmen Perhutanan (Pemakaian) 

di negeri masing-masing. Sehingga kini, hanya Perlis, 

Wilayah Persekutuan, Kelantan dan Negeri Sembilan sahaja 

yang telah menerima pakai keseluruhan pindaan yang 

dicadangkan dalam Rang Undang-Undang tersebut. Selain 

itu, dua (2) negeri, iaitu Selangor dan Perak, telah meluluskan 

pemakaian akta tersebut di Dewan Undangan Negeri dan kini 

berada dalam proses pewartaan, manakala negeri-negeri lain 

sedang mengambil langkah ke arah pelaksanaan yang sama;  

 

(iii) menyediakan Insentif Kewangan bagi Konservasi Biodiversiti 

dan Hutan (Ecological Fiscal Transfer for Biodiversity 

Conservation - EFT) berjumlah RM250 juta pada tahun 2026. 

Insentif ini dapat membantu kerajaan negeri untuk mengenal 

pasti dan melaksanakan projek-projek yang berimpak tinggi 

untuk tujuan konservasi selaras dengan skop perbelanjaan 

EFT yang dibenarkan bagi melindungi kawasan hutan dengan 

kerjasama Jabatan Perhutanan Negeri; dan 

 

(iv) sebagai rekod, Negeri Sabah telah menerima peruntukan EFT 

berjumlah lebih RM126 juta bagi tempoh 2019 hingga 2025. 

Untuk tahun 2026 pula, penyaluran pertama berjumlah lebih  

RM22 juta telah pun disalurkan kepada Negeri Sabah pada 

minggu pertama Februari lepas. Justeru, pada hari ini, saya 

juga ingin menyerahkan peruntukan fasa kedua berjumlah 

RM7.949 juta kepada Kerajaan Negeri Sabah sebagai 

manifestasi komitmen berterusan Kerajaan Persekutuan 

dalam menyokong usaha pemuliharaan hutan di negeri ini. 

Peruntukan ini diyakini mampu dimanfaatkan secara strategik 

untuk memperkukuh pengurusan hutan negeri, sekali gus 

meningkatkan infrastruktur ekopelancongan, memperkasa 

konservasi biodiversiti, dan memacu agenda pendigitalan 

dalam sektor perhutanan. 

 

PERANAN HUTAN SEBAGAI PEMACU EKONOMI 

 

9. Pada tahun 2025, sektor perhutanan dan pertanian telah 

mencatatkan sumbangan berjumlah RM6.006 bilion kepada Keluaran 

Dalam Negara Kasar (KDNK) negara, sekali gus menunjukkan impak 

ekonomi positif melalui aktiviti pengusahasilan hutan secara mampan 

yang merangkumi aktiviti pengeluaran hasil hutan dan pembalakan. 

 

10. Malaysia telah melaksanakan pensijilan pengurusan hutan di 

bawah Skim Pensijilan Kayu Malaysia (MTCS) berdasarkan Malaysian 

Criteria and Indicators for Sustainable Forest Management atau MC&I 

(SFM) bagi memastikan produk yang dihasilkan oleh industri kayu-kayan 

berasal daripada sumber yang sah dan lestari. Sehingga kini, kawasan 

hutan (hutan asli dan hutan ladang) seluas 5.92 juta hektar telah 

dianugerahkan pensijilan MC&I (SFM) di bawah MTCS. Pelaksanaan 

pensijilan MC&I (SFM) ini turut membantu mengurangkan proses 

penyahhutanan, melindungi kawasan tadahan dan kualiti air, memulihara 

alam sekitar dan mengekalkan kelangsungan sumber daya hutan serta 

meningkatkan ekonomi penduduk setempat yang bergantung kepada 

hasil hutan. 

 

11. Pensijilan pengurusan hutan ini turut merangkumi kawasan seluas 

135,700 hektar di negeri Sabah. Dalam kesempatan ini, saya ingin 

merakamkan ucapan penghargaan kepada Kerajaan Negeri Sabah dan 

Jabatan Perhutanan Sabah atas kejayaan mengekalkan Pensijilan 

Pengurusan Hutan di bawah MTCS. 

 

12. Sebagai usaha mengimbangi keperluan ekonomi dan pemeliharaan 

hutan dalam pengeluaran dan penghasilan kayu negara, Mesyuarat 

Majlis Tanah Negara Ke-82 telah bersetuju supaya Catuan Tebangan 

Tahunan (CTT) dalam Hutan Simpanan Kekal (HSK) bagi tempoh 

Rancangan Malaysia Ketiga Belas (RMKe-13) ditetapkan dengan 

keluasan 890,000 hektar berbanding 1,165,300 hektar semasa tempoh 

Rancangan Malaysia Kedua Belas (RMKe-12). Pengurangan CTT ini 

memberikan impak positif terhadap pemuliharaan hutan, amalan 

Pengurusan Hutan Secara Berkekalan (PHSB) serta kepentingan 

ekonomi dan sosial negara yang seterusnya akan menjamin sumber 

bekalan kayu kepada industri secara berterusan dalam kuantiti yang 

stabil. 

 

PROGRAM PERHUTANAN SOSIAL DALAM MENYOKONG EKONOMI 

KOMUNITI 

 

13. Perhutanan sosial di Malaysia kini tidak lagi dilihat sekadar dalam 

kerangka pemuliharaan tradisional, malah telah berkembang sebagai 

pemangkin penting dalam memperkukuh ekonomi hijau negara melalui 

penglibatan aktif komuniti setempat. Pendekatan ini memberi penekanan 

kepada keseimbangan antara pemeliharaan sumber hutan, 

kesejahteraan sosial dan penjanaan ekonomi secara lestari.  

 

14. Institut Penyelidikan Perhutanan Malaysia (FRIM) turut memainkan 

peranan aktif dalam meningkatkan kesedaran komuniti luar bandar 

terhadap kepentingan pemuliharaan dan kelestarian alam semula jadi 

melalui program latihan dan bimbingan teknikal. Antara komuniti yang 

terlibat termasuk Persatuan Sahabat Alam Tampik, Janda Baik (Pahang); 

Koperasi Usahawan Pelancongan Lembah Tembeling, Jerantut; Koperasi 

Pelancongan Dabong Berhad (Kelantan); serta Koperasi Sahabat 

Gunung Tebu Terengganu Berhad (Terengganu). Hasil daripada 

bimbingan ini, komuniti setempat kini berupaya mengurus dan 

menjalankan aktiviti serta perniagaan berasaskan ekopelancongan 

dan rekreasi secara lebih sistematik, berdaya saing dan mampan, 

tanpa menjejaskan ekosistem hutan. 

 

15. Kerajaan Persekutuan melalui Jabatan Perhutanan Semenanjung 

Malaysia juga telah membangunkan dua (2) model perhutanan sosial iaitu 

Program Buy Back Guarantee Tapak Semaian Orang Asli di Negeri 

Pahang dan Program Penternakan Lebah Kelulut di Hutan Simpan 

Merchang, Terengganu yang mengintegrasikan pemerkasaan ekonomi 

komuniti bagi menjana pendapatan rakyat, sekali gus memperkukuh 

usaha restorasi serta penguatkuasaan hutan secara lestari. 

 

16. Pengiktirafan antarabangsa yang diterima Sabah dan Sarawak 

mencerminkan keupayaan negeri masing-masing dalam mengimbangi 

pemuliharaan hutan dan pembangunan ekonomi secara mampan. Di 

Sabah, Kinabatangan telah berjaya diiktiraf sebagai tapak rizab 

biosfera Malaysia yang keempat selepas Tasik Chini, Pahang; 

Banjaran Crocker, Sabah; dan Bukit Bendera, Pulau Pinang, di bawah 

Program Man and the Biosphere (MAB) oleh Pertubuhan Pendidikan, 

Saintifik dan Kebudayaan Pertubuhan Bangsa-Bangsa Bersatu (United 

Nations Educational, Scientific and Cultural Organization - UNESCO) 

pada 27 September 2025. Dalam masa yang sama, Rizab Biosfera 

Banjaran Crocker turut berjaya melepasi proses kajian berkala (periodic 

review) dan mengekalkan pengiktirafannya sebagai Tapak Rizab 

Biosfera UNESCO. Sementara itu, di Sarawak, Sarawak Delta Geopark 

telah diiktiraf sebagai UNESCO Global Geopark pada 23 April 2026, 

sekali gus menjadikannya geopark keempat di Malaysia yang menerima 

status tersebut. 

 

17. Pengiktirafan ini bukan sahaja membuktikan komitmen Sabah dan 

Sarawak dalam pengurusan hutan secara lestari, malah menyerlahkan 

potensi besar sumber hutan sebagai pemacu ekonomi setempat melalui 

pembangunan ekopelancongan, pemeliharaan biodiversiti, penyelidikan, 

pendidikan alam sekitar serta penglibatan komuniti dalam aktiviti ekonomi 

berasaskan sumber semula jadi secara mampan, selaras dengan tema 

sambutan “Hutan dan Ekonomi”. 

 

PENUTUP 

 

Hadirin sekalian, 

 

18. Penganjuran Sambutan Hari Hutan Antarabangsa Peringkat 

Kebangsaan pada hari ini memperlihatkan komitmen kita dalam 

meningkatkan kesedaran masyarakat terhadap kepentingan hutan 

sebagai sumber yang menyokong pembangunan ekonomi, memelihara 

kepelbagaian biodiversiti serta memastikan kelestarian ekosistem 

negara. Usaha ini turut menzahirkan iltizam bersama untuk  

memelihara dan memulihara khazanah hutan agar segala  

fungsi ekosistemnya dapat terus dikekalkan dan dinikmati  

oleh generasi masa kini serta generasi akan datang. 

 

19. Sebelum mengakhiri ucapan, saya merakamkan setinggi-tinggi 

penghargaan kepada Kerajaan Negeri Sabah atas kerjasama erat dalam 

menjayakan agenda besar ini. Saya yakin, melalui penyelarasan dasar 

yang baik dan semangat kerjasama yang kukuh, kita mampu mendepani 

segala cabaran dalam melindungi khazanah hutan negara agar 

kelestariannya dapat dinikmati oleh seluruh rakyat Malaysia. 

 

Sekian, terima kasih. 

 

 


